
  МАХАББАТ ТУРАЛЫ ДАСТАН

Кино жүріп жатыр. Экранға қадалып дүниенің бәрін ұмы-
тыппыз. Қара барқын залдың әр жерінен терең толқыныстан
туған ызалы да ашулы, аянышты үндер шығады. Кейбірі
маңайдағыларды ұмытып дауыстап жіберді.
Тәтті де ашулы сезімнің жетегінде отырған көрушілер
киноның біткеніне сенбегендей, өздерін өздері билей алмай бір
сәт отырып қалды.
Ия, кино біткен еді. Бірақ сенің көкейіңде ол қайта жүріп
жатыр. Сенің ойың да арманда жан тапсырған Шахсенем
мен Гариб. Сенің көз алдыңда ұлының тілеуін тілеп, жылай-
жылай көзден айырылған ақ шашты ана абадан мен бүкіл
махаббат деген адам сезімінің ұлылығына қара күйе жағушы,
қаталдықтың жиынтығы – Шахиня. Сенің көкірегіңде махаб-
баттың сазына толы тәтті ән, әсем би. Сенің көңіліңде арман ба,
ән бе, өкініш пе, мұң ба, бір сыр. Не деген үлкен әсер! Япырау,
неге ғана бітіп қалды екен! Жә, бітсе бітсінші. Бәрінен де сенің
жаңа ғана көз алдыңда жендеттерден қашып келіп, жұптарын
жазбастан құшақтасқан күйі шыңнан секіріп өлген Шахсенем
мен Гарибты айтсаңшы! Қош, есіл жандар! Сендердің тас
бетіне ойып салған бейнелерің шынайы махаббаттарыңның
өшпейтін ескерткіші ғой. Ол сендердің ғана емес, сол заманның
бар шерлі жастарының махаббат монументі. Бұл сөздер еріксіз
ойыңа оралып, аузыңа түседі.
аудан кинотеатрларының көгілдір экранында жүріп жатқан
Түркіменнің «Шахсенем мен Гариб» атты көркем суретті
фильмі сізге осындай айрықша әсер қалдырады. Фильмнің
етек-жеңі жинақы, ал дегеннен үйіріп әкететін тартымдылығы
ұтып тұр. Бұрын да әсем фильмдермен көзге түсіп жүрген
«Түркіменфильм» киностудиясының бұл туындысы да сәтті
шыққан екен.

Шығыс халқы дастандарының ізімен сценариін К.Бурунов,
В.Виткович жазыпты. Бұл фильм бұдан жүз жыл бұрынғы шах
үкіметінің сән-салтанатын, мәдениеті мен тәртібін, халықтың
тұрмысы мен халін, арман-тілегін, жастардың нәрлі де нәзік
сезімді махаббатын сол күйінде көз алдыңа алып келеді.
Экранда тірі бейнелер, әр қырымен көрінген әр түрлі типтер
тұлға-тұлға көрінеді. Қалтқысыз сенесің. Фильмнің қысқаша
сюжетіне тоқталсақ мынадай.
Бір кезде Аббас шах пен оның сүйікті қолбасшысы қол
алысып, біреумізден ұл туса, біреумізден қыз туса, екі жасты
бір-біріне қосамыз деп ант береді...Көп жыл өтеді. Шах та,
қолбасшы да өледі. Шахтан асқан сұлу Шахсенем, қолбасшыдан
ер жүрек ұл Гариб туады. Есейе келе екі жас бірін-бірі сүйеді.
Екі жасты қосу тілегінде болған Гарибтің анасы – Абадан
Шахсенемнің шешесіне барады.Бірақ ол Гарибке кедейсің деп,
қызын бермегенімен қоймай, Гарибті анасын, қарындасын
бірге қосып Жыландықұм төбенің басына апартып тастайды.
Гарибтің махаббат жолында шеккен былайғы азабы шындық
та ауыр шеңберде көрсетіледі. Ақыр аяғы Шахсенемді ұзаты-
лу тойының үстінде алып қашып, барар жер басар тау қалмаған
соң Шахсенемді құшқан күйі шыңнан құлап өледі. Одан басқа
қолынан келері жоқ, дәрменсіз еді. Бұл тұста ауыр трагедиямен
аяқталған мөлдір махаббат азабымен де тартымды болып
тұр. «Азап атаулының ішіндегі ең асыл, ең ардақты және ең
айрықша азап – махаббат азабы», – деген Ф.Энгельстің даныш-
пандық сөзінің ғажап дұрыстығын мына фильм тағы да бекітіп
тұрғандай.
Шахсенем рөлінде ойнаушы Д.Маллаеваның қос жана-
рынан сорғалаған жасты көргенде, қоса егілмеске шараң жоқ.
Гариб рөлінде ойнаушы К.Аннақұрбановтың жан жүйеңді
сырқырата шырқап салған назды мұң мен зарға толы әніне
елжіремеске лажың жоқ. Екі итін екі тізесіне, екі жендетті
екі иығына қондырған, қара жамылған шах әйелі (ойнаушы
А.Аннақұлиева): «Махаббат деген жоқ!» – деп, зәрленіп
отырса, айып үкімін оқымасқа да шараң жоқ. Рөлдерде
ойнаушы актерлердің шеберлігі сол – сен өзіңді сол өмірдің
бел ортасында жүргендей сезініп, тірі адамдармен жүздесіп, бірін сүйіп, бірін түйіп жібергің келеді. Саудагер Эзбер-Ходжа
боп ойнаған О.Қоджамұратовтың комикалық еркін қимылына,
мимикасына еріксіз күлесіз. Актерлердің шеберлігіне режис-
сер Тахир Сабиров та ортақтасады. Киноактерлердің бұл
бағыты «Түркімен фильмінің» құс жолындай болашағын
аңғартқандай.

Қорыта келгенде, бұл тек советтік «Түркімен фильмінің»
табысы ғана емес, түрі ұлттық, мазмұны социалистік өнеріміз-
дің алтын қорына қосылған кесек табыс десек артық емес.

Бұл фильмді – махаббат дастаны десе де болады.

